
Krishnaramavataracharitaratnasangrahah

కృష్ణరామావతారచరితరత్నసఙ్గ్రహః 

క్షీరామ్బుధౌ ఫణిపతేర్మృదుభోగశయ్యా-
శాయీ రమాకరసరోరుహలాలిఙ్ఘ్రిః  ।
ఆనన్దమూర్తిరఖిలామరమౌలిరస్మాన్
నానావతారజితదైత్యజనః  స పాయాత్ ॥ ౧॥
బ్రహ్మేశశక్రముఖదేవవరార్థితో    యః
శ్రీదేవకీతనయతామధిగమ్య  గోష్ఠే ।
ప్రాక్పూతనాశకటవాతవినాశకారీ
భూత్వా బభఞ్జ శిశురర్జునపాదపౌ  ద్వౌ ॥౨॥
తత్రోత్థితౌ   స్వశరణావనుగృహ్య గోపీ-
గేహేషు దుగ్ధనవనీతదధీని  భుక్త్వా ।
వృన్దావనం  ప్రతిగతోఽథ  నిహత్య వత్స-
దైత్యం  బకం చ నిజకాళియశిక్షకోఽభూత్ ॥ ౩॥
దత్వాఽభయం చ పునరత్ర నిశి ప్రవృద్ధం 
పీత్వా దవాగ్నిమథ గోకులముగ్రవృష్టేః   ।
గోవర్ధనోచ్చగిరిమేకకరేణ  బిభ్ర -
ద్బాలోఽభిరక్ష్య విమదేన్ద్రకృతార్హణోఽభూత్   ॥ ౪॥
రాసోత్సవే వ్రజవధూభిరథో  విహృత్య
స్వానన్దమూర్తిరవధీన్నిశి  చన్ద్రచూడమ్  ।
పశ్చాదరిష్టమథ  కేశివధం విధాయ
సాకం బలేన మధురాం నగరీం జగామ ॥ ౫॥
కుబ్జాసుదామవరదో  రజకం నిహత్య ఛిత్వా
ధనుః స నిహతేభవరోఽథ మల్లాన్  ।
కంసం చ సంసది విమృద్య ముదం స్వపిత్రీ -
దత్వా జరాసుతబలం బహుశో జఘాన ॥౬॥

ద్వారావతీం పురమథో విరచయ్య తస్యాం
బన్ధూన్నిధాయ  యవనం ముచుకున్దదృష్ట్యా   ॥
దగ్ధ్వాఽథ  భీష్మకసుతాదినిజాష్టపత్నీ -
హస్తం ప్రగృహ్య  మురజిన్నరకం మమర్ద ॥ ౭॥
కన్యాసహస్రవరతాం  ప్రతిపద్య  దేవాన్
నిర్జిత్య  కల్పతరుమాత్మపురం నినాయ ।
ప్రద్యుమ్నముఖ్యతనయాన్సుబహూన్స  సృష్ట్వా
కృష్ణోఽథ  పౌణ్డకముఖాసురమర్దనోఽభూత్   ॥౮॥
సంసాధ్య ధర్మతనయస్య స రాజసూయం
హత్వాఽథ తత్ర శిశుపాలమథాగ్రపూజామ్  ।
జగ్రాహ  తీర్ణవనవాసమహామ్బురాశేః
పార్థస్య  సారథిరభూత్కురుభూమియుద్ధ ॥౯॥
దుర్యోధనం సహ బలేన వినాశ్య పార్థాన్
కృత్వా క్రమేణ  చతురన్తధరాధినాథాన్ ।
నిష్కణ్టకైర్నిజజనైః    సహితః సపుత్ర -
పౌత్రః  శశాస జగతీం జగదేకనాథః ॥ ౧౦॥
హత్వా పూతనికాం విభజ్య శకట వాతం నిహత్యార్జనౌ
ఛిత్వా వత్సబకీ వినాశ్య ఫణిజిత్పీతానలః పర్వతమ్ ।
ధృత్వా గోపవధూః ప్రతోష్య  జనకార్తిఘ్నో వృషం కేశినం
జిత్వాజ్వీ ప్రణతాం  విధాయ ధనురుచ్ఛిదోభమల్లానహన  ॥ ౧౧॥
కంసారిర్జితమాగధో  యవనజిత్స్వీయాష్టపత్నీపతిః
హత్వోగ్రం  నరకం వధూతతివృతో జిత్వాఽమరాన్స్వస్తరుమ్ ।
లబ్ధ్వా  పీణ్డకకాశిరాజశిశుపాలనః  కురూణాం బలం
దగ్ధ్వా  సారథిరర్జునస్య  జగతీం కృష్ణః  శశాస ప్రభుః  ॥ ౧౨॥
కృష్ణః  పూతనికారిరస్తశకటో వాతాన్తకః పాదప-
చ్ఛేత్తా వత్సబకాహిజిద్దృతగిరిగోపీష్టదోఽరిష్టహృత్    ।
కేశినో హతమల్లకంసయవనక్ష్మాజాదిరాప్తాబలా -

సాహస్తోఽర్జునసారథిః  కురుబలం హత్వా రరక్ష క్షితిమ్ ॥ ౧౩॥
కౌసల్యాసుత తాటకామథ మఖత్రాతర్మునిస్వీహిత

ఛిన్నేష్వాసన జానకీవృత వనావాసిన్ ఖరాద్యన్తక ।
మారీచన హనుమదీశ రవిజార్తిచ్ఛేద బద్ధామ్బుధే
సేనాభ్రాతృసమేత  రావణరిపో సీతేష్ట రామావ మామ్ ॥ ౧౪॥
సఙ్గృహ్య  పద్యమయసూత్రవరేణ  కృష్ణ -
రామావతారచరితాభిధరత్నరాశిమ్ ।
తద్భక్తభూసురకృతేఽకృత వాదిరాజ-
భిక్షుః పఠత్కవికదమ్బకకణ్ఠభూషామ్  ॥ ౧౫॥
ఇతి శ్రీమద్వాదిరాజపూజ్యచరణవిరచితం
కృష్ణరామావతారచరితరత్నసఙ్గ్రహః   సమాప్తః ।
భారతీరమణముఖ్యప్రాణాన్తర్గత   శ్రీకృష్ణార్పణమస్తు   ।

